
	Հայաստանի Հանրապետության կառավարությունը և Սերբիայի Հանրապետության կառավարությունը (այսուհետ՝ Կողմեր),
հաշվի առնելով Միավորված ազգերի կազմակերպության կանոնադրությունը,
գործելով համագործակցության և գործընկերության ոգով՝ պաշտպանության բնագավառում բարիդրացիական հարաբերությունների զարգացման ցանկությամբ, նպատակ հետապնդելով բարձրացնել փոխադարձ հարգանքը, վստահությունն ու փոխըմբռնումը,
համաձայնեցին ներքոնշյալի մասին.
ՀՈԴՎԱԾ 1
ՍԱՀՄԱՆՈՒՄՆԵՐ
	Սույն Համաձայնագրում կիրառվող հասկացությունները բնորոշվում են հետևյալ կերպ.
1) <<Ուղարկող Կողմ>> - Կողմը՝ որն ուղարկում է անձնակազմը, դրան ամրակցված գույքը և սարքավորումները դեպի Ընդունող Կողմ,
2) <<Ընդունող Կողմ>> - Կողմը՝ որի տարածքում տեղակայված են Ուղարկող Կողմի անձնակազմը, դրանց ամրակցված գույքը և սարքավորումները,
3) <<Անձնակազմ>> - Կողմերի զինված ուժերի անձնակազմը և զինված ուժերի քաղաքացիական ծառայողները:
ՀՈԴՎԱԾ 2
ՆՊԱՏԱԿԸ
1. Սույն Համաձայնագրի նպատակն է Կողմերի միջև պաշտպանության բնագավառում հաստատել համագործակցության հիմնական սկզբունքներն ու ընթացակարգերը:
2. Կողմերը կհամագործակցեն հավասարության, փոխադարձության և փոխշահավետության սկզբունքների հիման վրա:
ՀՈԴՎԱԾ 3
ՀԱՄԱՏԵՂԵԼԻՈՒԹՅՈՒՆՆ ԱՅԼ ՀԱՄԱՁԱՅՆԱԳՐԵՐԻ ՀԵՏ
	Սույն Համաձայնագիրը չի ազդի Կողմերի՝ այլ միջազգային պայմանագրերից բխող իրավունքների և պարտականությունների վրա, որոնք նրանք առանձին կամ միասին կնքել են այլ պետությունների կամ միջազգային կազմակերպությունների հետ:

ՀՈԴՎԱԾ 4
ԼԻԱԶՈՐՎԱԾ ՄԱՐՄԻՆՆԵՐԸ
1. Սույն Համաձայնագրի դրույթների իրականացման համար Կողմերի լիազորված մարմիններն են.
Հայկական Կողմից՝ Հայաստանի Հանրապետության պաշտպանության նախարարությունը,
Սերբական Կողմից՝ Սերբիայի Հանրապետության պաշտպանության նախարարությունը:
2. Սույն Համաձայնագրի դրույթների իրականացման նպատակով Կողմերի լիազորված մարմինները կարող են կնքել լրացուցիչ համաձայնագրեր:
ՀՈԴՎԱԾ 5
ՀԱՄԱԳՈՐԾԱԿՑՈՒԹՅԱՆ ՈԼՈՐՏՆԵՐԸ
Կողմերը կհամագործակցեն հետևյալ ոլորտներում.
ա) պաշտպանական և անվտանգության քաղաքականություն,
բ) ռազմատնտեսական համագործակցություն,
գ) ռազմաիրավական ոլորտի համագործակցություն,
դ) խաղաղապահ առաքելություններ,
ե) ռազմական գիտատեխնիկական համագործակցություն,
զ) ռազմական կրթություն և վարժանք,
է) ռազմական բժշկություն,
ը) ռազմական չափագիտություն,
թ) Կողմերի լիազորված մարմինների կողմից համաձայնեցված փոխադարձ հետաքրքրություն ներկայացնող այլ ոլորտներ: 
ՀՈԴՎԱԾ 6
ԻՐԱԿԱՆԱՑՄԱՆ ՁԵՎԸ
Կողմերի միջև համագործակցությունը կիրականացվի հետևյալ ձևերով.
ա) պաշտոնական պատվիրակությունների այցեր և աշխատանքային հանդիպումներ,
բ) փորձի փոխանակում և խորհրդատվություններ,
գ) վարժական և կրթական ծրագրեր,
դ) վարժական և կրթական ծրագրերի քննարկումներ,
ե) մասնակցություն աշխատաժողովներին, գիտաժողովներին ու սեմինարներին,
զ) Կողմերի լիազորված մարմինների կողմից համաձայնեցված փոխադարձ հետաքրքրություն ներկայացնող համագործակցության այլ ձևեր:
ՀՈԴՎԱԾ 7
ՏԱՐԵԿԱՆ ՀԱՄԱԳՈՐԾԱԿՑՈՒԹՅԱՆ ՊԼԱՆ
Սույն Համաձայնագրի հիման վրա և հատուկ կարիքներին համապատասխան Կողմերի լիազորված մարմինները յուրաքանչյուր հաջորդ տարվա համար կմշակեն և կստորագրեն գործողության դրվելուց առնվազն 6 ամիս առաջ փոխադարձ համագործակցության տարեկան պլան՝ նշելով միջոցառումները, դրանց ժամկետները և վայրը, պատասխանատու ստորաբաժանումները, մասնակիցների քանակն ու պլանի կառուցվածքին և կիրառմանը վերաբերող այլ հարցեր:
ՀՈԴՎԱԾ 8
ՏԵՂԵԿԱՏՎՈՒԹՅԱՆ ՓՈԽԱՆԱԿՈՒՄ
1. Սույն Համաձայնագրի դրույթներն իրականացնելիս Կողմերը կփոխանակեն չդասակարգված տեղեկատվություն:
2. Դասակարգված տեղեկատվության փոխանակումն ու պաշտպանությունը կհանդիսանա Կողմերի պետությունների ազգային օրենսդրությամբ սահմանված կարգով կնքված առանձին համաձայնագրի առարկա, որը կկարգավորի դասակարգված տեղեկատվության պաշտպանության բնագավառը:
ՀՈԴՎԱԾ 9
ԾԱԽՍԵՐԸ
1. Կողմերը և/կամ նրանց լիազորված մարմինները փոխադարձության սկզբունքով կհոգան սույն Համաձայնագրի շրջանակներում բոլոր միջոցառումների իրականացման հետ կապված ծախսերը:
2. Կողմերը և/կամ նրանց լիազորված մարմինները կարող են համաձայնության գալ առանձին միջոցառումների ծախսերի բաշխման այլ ձևի շուրջ:
ՀՈԴՎԱԾ 10
ՀԻՄՆԱԿԱՆ ԴՐՈՒՅԹՆԵՐ
1. Ուղարկող Կողմի Անձնակազմը սույն Համաձայնագրի շրջանակներում Ընդունող Կողմի պետության տարածքում միջոցառումներ իրականացնելիս պարտավորվում է պահպանել Ընդունող Կողմի պետության օրենքներն ու ընթացակարգերը:
2. Կողմերը փոխադարձ համաձայնությամբ միմյանց պետությունների տարածքներում կարող են ստեղծել ռազմական ներկայացուցիչների (կցորդների) գրասենյակներ:
3. Ուղարկող Կողմի Անձնակազմի կարգապահության ապահովումը վերապահված է Անձնակազմի հրամանատարին/ղեկավարին, կամ կոչումով ավագ զինծառայողին (դասային աստիճանով ավագ քաղաքացիական ծառայողին) և Ընդունող Կողմի պետությունում՝ Ուղարկող Կողմի դեսպանության ռազմական ներկայացուցչին (կցորդին):
4. Ընդունող Կողմի պետության տարածքում կատարված ցանկացած հանցագործության համար Ուղարկող Կողմի Անձնակազմի՝ հանցագործություն կատարող համապատասխան անդամը կգտնվի Ընդունող Կողմի պետության ենթադատության ներքո:
5. Սույն Համաձայնագրի դրույթներն իրականացնելիս Կողմերից մեկի Անձնակազմի անդամի մահվան, վիրավորվելու կամ վնասվածքի դեպքում, եթե դա ծագել է մյուս Կողմի Անձնակազմի գործողությունների կամ անգործության հետևանքով, յուրաքանչյուր Կողմ հրաժարվում է ցանկացած փոխհատուցման հայցերից:
6. [bookmark: _GoBack]Որպես սույն հոդվածի 5-րդ մասի բացառություն, փոխհատուցման հայցերը կարող են ներկայացվել, եթե նշված գործողությունները կամ անգործությունը կատարվել են ուղղակի դիտավորությամբ կամ անզգուշությամբ: Նման դեպքերում հայցերը պետք է բավարարվեն Կողմերի միջև բանակցությունների միջոցով առանց հարցի լուծումը երրորդ կողմերին փոխանցելու:
7. Սույն Համաձայնագրի շրջանակներում գործելիս Կողմերի Անձնակազմերի կողմից երրորդ կողմին պատճառված մահվան, վիրավորման կամ վնասի դեպքում Կողմերը փոխհատուցման վճարի շուրջ համաձայնության կգան: Եթե համաձայնության գալը հնարավոր չէ, գործը կփոխանցվի այն երկրի լիազորված դատարան, որտեղ վնասը հասցնող դեպքը տեղի է ունեցել:
ՀՈԴՎԱԾ 11
ԲԺՇԿԱԿԱՆ ՕԳՆՈՒԹՅՈՒՆ
Անհրաժեշտության դեպքում Ընդունող Կողմը սույն Համաձայնագրի դրույթների իրականացման նպատակով իր պետության տարածքում գտնվող Ուղարկող Կողմի Անձնակազմին անհատույց հիմքով կցուցաբերի առաջին բժշկական և ատամնաբուժական օգնություն:
ՀՈԴՎԱԾ 12
ՎԵՃԵՐԻ ԼՈՒԾՈՒՄԸ
Սույն Համաձայնագրի դրույթները մեկնաբանելիս կամ իրականացնելիս ծագած տարաձայնությունները կլուծվեն բացառապես Կողմերի միջև փոխադարձ բանակցությունների և խորհրդատվությունների միջոցով՝ առանց երրորդ կողմի կամ միջազգային կազմակերպության միջնորդության:


ՀՈԴՎԱԾ 13
ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ
Կողմերի փոխադարձ համաձայնությամբ սույն Համաձայնագրում կարող են կատարվել փոփոխություններ և լրացումներ, որոնք ձևակերպվում են առանձին արձանագրություններով: Արձանագրություններն ուժի մեջ են մտնում սույն Համաձայնագրի 15-րդ հոդվածի 1-ին մասով նախատեսված կարգով և հանդիսանում են դրա անբաժանելի մասը:
ՀՈԴՎԱԾ 14
ԳՈՐԾՈՂՈՒԹՅԱՆ ԺԱՄԿԵՏԸ ԵՎ ԼՈՒԾՈՒՄԸ
1. Սույն Համաձայնագիրը կնքվում է անորոշ ժամկետով:
2. Կողմերից յուրաքանչյուրը կարող է դադարեցնել սույն Համաձայնագրի գործողությունը՝ այդ մասին գրավոր ծանուցում ուղարկելով մյուս Կողմին: Այդպիսի դեպքում Համաձայնագրի գործողությունը դադարում է նման գրավոր ծանուցումը ստացվելուց վեց ամիս հետո:
3. Եթե մինչև սույն Համաձայնագրի գործողության դադարեցումը դրա շրջանակներում Կողմերի միջև առկա են դեռևս ոչ լրիվ ծավալով իրականացված պարտավորություններ, ապա անկախ սույն Համաձայնագրի գործողության դադարեցման փաստից՝ նշված պարտավորությունները պետք է իրականացվեն պատշաճ կերպով՝ սույն Համաձայնագրի դրույթներին համապատասխան:
ՀՈԴՎԱԾ 15
ՈՒԺԻ ՄԵՋ ՄՏՆԵԼԸ
Սույն Համաձայնագիրն ուժի մեջ է մտնում Կողմերի պետությունների ազգային օրենսդրությանը համապատասխան դրա ուժի մեջ մտնելու համար անհրաժեշտ ներպետական ընթացակարգերն ավարտելու մասին Կողմերի կողմից վերջին ծանուցումը ստանալու օրվանից:
Կատարված է _________________-ում, 2015 թվականի _______________-ի <<___>>-ին երկու բնօրինակից, յուրաքանչյուրը՝ հայերեն, սերբերեն և անգլերեն, ընդ որում նոլոր տեքստերը հավասարազոր են: Սույն Համաձայնագրի դրույթները մեկնաբանելիս տարաձայնությունների դեպքում անգլերեն տեքստը կգերակայի:

	ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԿՈՂՄԻՑ
	ՍԵՐԲԻԱՅԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԿՈՂՄԻՑ



